
Елчӗк районӗнчи Лаш Таяпа ялӗнче ҫуралса ӳснӗ Н.О.Ятманов - чӑвашсенчен 

ятарлӑ аслӑ лӗлӳ илнӗ пӗрремӗш архитекторсенчен пӗри. 1951 ҫулта Мускаври 
архитектура институтне пӗтернӗ хыҫҫӑн ӑна Грозный хулине ӗҫлеме янӑ. Кунта 
вӑл чеченсемпе ингушсен тӗп хулинче пурӑнмалли вун-вун ҫурт, вӗренӳ заве-
денийӗпе тӗрлӗ сооружени тӑвас ӗҫе хутшӑннӑ. 1953 ҫулта Ҫурҫӗр Кавказри 
шӗкӗр хулара чӑваш архитекторӗн проекчӗпе граждан вӑрҫин паттӑрӗсене 
асӑнса мӑнаҫлӑ та илемлӗ палӑк уҫнӑ. Унӑн сӑн ӳкерчӗкне 1955 ҫулхи кӑрлачра 
"Огонек" журналӑн хуплашкинче пичетленӗ. Ҫавӑн хыҫҫӑн Николай Осиповича 
Чӑваш АССР правительства Шупашкара ӗҫлеме чӗнсе илнӗ. Кунта манӑн ентеш 
тата аслӑ юлташ вунӑ ҫула яхӑн "Чӑвашгражданпроект" институтӑн архитекту­
ра ӗҫӗсен управленийӗнче вӑй хунӑ. 

НИКОЛАЙ ЯТМАНОБ -
ПИРӖН ПӖРРЕМӖШ 

НИКОЛАЙӐН ашшӗ Осип Михайлович 
Ятманов халӗ Тутарстан Республикине 
кӗрекен Теччӗ районӗнчи Пухтел ялӗнче 
1887 ҫулхи нарӑсӑн 20-мӗшӗнче ҫурал-
нӑ. 1901-1907 ҫулсенче Ятман Уҫӑлӗ 
/ялта ӑна ҫапла чӗннӗ/ Чӗмпӗрте чӑваш 
учителӗсем хатӗрлекен шкулта вӗреннӗ. 
Лайӑх паллӑсемпе вӗренсе пӗтернӗ 
тӗрлӗ енлӗ аталаннӑ каччӑна И.Я.Яков­
лев вӑл вӑхӑтра Пӑва уесне кӗнӗ Лаш 
Таяпари чиркупе прихут шкулне ӗҫлеме 
янӑ. 

Халӗ темиҫе юбилей ҫинчен сӑмах 
тапратам. Утмӑл ҫул каялла РСФСР 
тава тивӗҫлӗ учителей хисеплӗ ятне 
тивӗҫнӗ О.М.Ятманов ҫуралнӑранпа ну-
маях пулмасть 120 ҫул ҫитрӗ. Ҫулла 
вӗҫленеспе, пысӑк сӑпас кунӗнче, Осип 
Михайлович Лаш Таяпана яланлӑхах 
ӗҫлеме килнӗренпе 100 ҫул ҫитет. 
Тепӗр сумлӑ юбилей ҫинчен: пуш уйӑхӗн 
4-мӗшӗнче СССР Архитекторсен союзӗн 
члене, архитектура енӗпе РСФСР Мини-
стрсен Совечӗн премийӗн лауреачӗ, 
Раҫҫей Федерацийӗн, Чӑваш Республи-
кинчи Профессионал писательсен со-
юзӗн члене Н.О.Ятманов 80 ҫул тул-
тарчӗ. Лаш Таяпара Осип Михайловичӑн 
тӑватӑ ача ҫитӗннӗ: Зоя, Галина, Иван 
тата Николай. Аслӑ хӗрӗ Зоя 1942 ҫул 
пуҫламӑшӗнче хӑй ирӗкӗпе вӑрҫа кайнӑ, 
ҫав ҫулхи ҫурла уйӑхӗн 14-мӗшӗнче вӑл 
Атӑлпа Дон хутлӑхӗнче хыпарсӑр ҫухал-
нӑ /Тӑван ҫӗршывӑн Аслӑ вӑрҫинче 
ҫӗнтернӗренпе 50 ҫул ҫитнине халалла-
нӑ "Астӑвӑм" кӗнекен III томе, 634 
стр./. Кӗҫӗн ывӑлӗ Николай 1927 ҫулхи 
ҫуркунне пуҫламӑшӗнче ҫут тӗнчене 
килнӗ. 

- Пурне те пӗлме тӑрӑшакан арҫын 
ачаччӗ вӑл. Коля шкулта пуринчен те 
лайӑхрах вӗренетчӗ, пушӑ вӑхӑтра вӑл 
кӑранташпа картинӑсем ӳкеретчӗ, сӑвӑ 
ҫыратчӗ, ҫуллахи вӑхӑтра тӑмран шӑх-
личпе тӗрлӗ кӗлетке тӑватчӗ. Мана вун 
сакӑр ҫул тултарсанах ҫара илчӗҫ, 
Николай вара ялти вӑтам шкула пӗтер-
сен Мускаври архитектура институтне 
вӗренме кӗнӗ, - аса илет унӑн ачалӑхри 
юлташӗ, халӗ Шупашкарта пурӑнакан 80 
ҫулти ӗҫпе вӑрҫӑ ветеране В.Н.Арефь­
ев. 

Иртнӗ ӗмӗрӗн пӗрремӗш ҫурринче 
Лаш Таяпана Ятмановсем патне Чӗмпӗр, 
Пӑва тата Шупашкар хулисенчен час-
часах хӑнасем килнӗ. Ҫамрӑк учителей 
Николай Осиповичей ҫывӑх юлташӗ 
Николай Васильев-Шупуҫҫынни Лащӑ 
шывӗн хӗрринчи пысӑках мар ҫуртра 
тепӗр чухне темиҫе кун пурӑннӑ. 40-
мӗш ҫулсенче кунта С.В.Ялавин час-
часах килме пуҫланӑ. Пӗррехинче Сер­
гей Васильевич вун тӑватӑ ҫулти Нико­
лай Ятманова В.П.Дмитриевӑн "Честь 
Родины" калавсен пуххине чӑвашла ку-
ҫарма сӗннӗ. Ашшӗ хистенипе аран-
аран ҫак ӗҫе пурнӑҫлама килӗшнӗ Коля. 
Асӑннӑ кӗнеке "Тӑван ҫӗршывӗн чысӗ" 
ятпа Шупашкарта 1942 ҫул пуҫламӑшӗ-
нче пичетленсе тухнӑ. 

Мускавра пурӑннӑ чухне Н.Ятмановӑн 
ҫӗнӗ юлташсем нумайланнӑ. Вӑл литера­
тура институчӗн студенчӗпе Георгий Ефи-
мовпа, пулас драматургпа Николай 
Терентьевпа, Станиславский ячӗллӗ те­
атр институтӗнче вӗреннӗ Николай Сте-
пановпа, Мария Бикуловӑпа тата ытти-
семпе туслашнӑ. Ҫак вӑхӑтра Ятман 
Уҫӑпӗн кӗҫӗн ывӑлӗ хӑй те калав-юмах 
хайланӑ. 

"Чӑвашгражданпроект" институтра 
ӗҫленӗ чухне ҫамрӑк архитекторам пулта-
рулӑхне вӑл вӑхӑтра кунтах управлени 
инженерӗнче ӗҫленӗ, каярахпа республи-
кӑри паллӑ тавра пӗлӳҫӗ-журналист 
А.И.Терентьев асӑрханӑ. Александр Ива­
нович 1955 ҫулхи ҫӗртме уйӑхӗн 26-
мӗшӗнче "Советская Чувашия" хаҫатра 
"В мастерской архитектора" статья пи-
четленӗ. 

"...Николай Ятманов тӑватӑ ҫул каялла 
Мускаври архитектура институтне пӗтернӗ, 
интереслӗ темиҫе ҫурт проекчӗсен ав­
торе шутланать... Вӑл пирӗн республикӑ-
ра пуҫласа хулари ҫуртсен архитектурин-
че чӑваш эрешӗн орнаменчӗсемпе усӑ 
курма пуҫларӗ..." - тесе ҫырнӑ Шупаш­
кар хулин хисеплӗ гражданине ята 
тивӗҫнӗ А.Терентьев. 

Унтанпа ҫур ӗмӗр те иртсе кайрӗ. 
Апла пулин те пирӗн халӑх та, Шупаш­
кара килекен хӑнасем те паян та 
Гагарин урамне илемлетекен Вырӑс дра­
ма театрӗн, Ленин проспектӗнчи Ача-
пӑча универмагӗн ҫурчӗсене курса савӑ-
наҫҫӗ. Вӗсенче - Н.О.Ятмановӑн асамлӑ 
аллин йӗрӗсем. 

Пирӗн тӗп хуламӑрта архитекторта 
ӗҫленӗ пулин те Николай Осипович 
тӑтӑшах чӑваш литературипе кӑсӑкланнӑ. 
Вӑл хӑйӗн мӑшӑрӗпе Чӑваш академи 
драма театрӗн спектаклӗсене курма юрат-
нӑ. Тен, драматургире те палӑрнӑ пулӗччӗ 
Н.Ятманов. Шӑп ҫур ӗмӗр каялла вӑл 
"Ҫӑкӑр-тӑвар хире-хирӗҫ" пьеса ҫырнӑ. 
Ӑна 50-мӗш ҫулсен вӗҫӗнче Чӑваш 
академи драма театрӗн репертуарне 
кӗртнӗ. 

Хӗрӗх ҫул ытла ӗнтӗ Николай Осипо­
вич пирӗн республика тулашӗнче пурӑ-
нать. Вӑл чӗрӗк ӗмӗре яхӑн Тутарстанри 
Чаллӑ Ҫыр /Набережные Челны/ хулинче 
КамАЗ архитектура управленине ертсе 
пынӑ. Тивӗҫлӗ канава тухсан Н.Ятманов 
каллех литературӑпа ытларах кӑсӑкланма 
пуҫларӗ. Вунӑ ҫул каялла унӑн "Кӗтмен 
шӑпа" романӗ "Тӑван Атӑл" журналӑн 
темиҫе номерӗнче пичетленчӗ. Виҫӗм 
ҫул вара ҫак ӗҫ "Калем" издательствӑра 
уйрӑм кӗнекен кун ҫути курчӗ. Ана халӑх 
патне ҫитерме сумлӑ та канӑҫсӑр авто­
ра, чӑвашсен пирвайхи архитекторӗсен-
чен пӗрне чи малтанах "Елчӗк ен" 
ентешлӗх хастарӗсем Ю.А.Попов, паллӑ 
ҫыравҫӑ, Чӑваш Республикин культурен 
тава тивӗҫлӗ ӗҫченӗ В.П.Эктел /Сидо­
ров/, пӗр тӑван Владимир тата Анатолий 
Меметовсем пулӑшрӗҫ. 

• ПетӗрЛАШТАЙ 


